
Zailtasun tekniko handiko ibilbidea da, Costalera mendiko jaitsiera aldapatsuengatik, eta beharrezkoa da sasoi 
fisiko onean egotea, Ioar mendira igotzeko gainditu behar den desnibel handia dela eta; 1.414 metroko mendi 
honetara igotzeko 700 metrotik gorako desnibela gainditu behar da. Arabako Mendialdearen eta Kantabriar 
mendilerroaren eta Toloñoren bista ikusgarria da bertatik. Urez ongi hornituta joatea gomendatzen da, bidean ez 
baitago iturririk, eta Ioarrerako igoera, bide-zoru onetik egiten den arren, oso luzea eta gogorra egiten da, udan 
batez ere. 

Ibilbide gogor hau Santikurutze Kanpezutik [km 0] abiatzen da eta, ibilbide zirkularra eginez, hasitako leku berean amaitzen da. 
Aipaturiko 1.414 metroko mendia igotzeko 700 metrotik gorako desnibela gainditu behar da. Gailurreko bistak ikusgarriak dira. 

Santikurutze Kanpezuko Plaza Nagusitik, plazaren ezkerretik igotzen den kalea hartuko dugu. Herriaren irteeran, zenbait 
kartelek Ioarrera igotzeko bidea markatzen dute, pista zabal batetik. Pista hori, hasieran nahikoa hondatua dagoena, oso 
gogorra egiten da, baina pixkanaka zorua hobetu egiten da eta ia pistaren erdian erraz joan daiteke bizikletaz. Altuera hartu 
ahala, lehenengo pagoak azaltzen hasten dira. 

Pista nagusiari jarraituko diogu. Gailurreraino eramango gaitu zuzenean, eta antena handi bat [km 8,54] topatuko dugu han. 
Hortik, atsedena hartu eta bistez gozatu ondoren, pistaren ezkerraldetik irteten den bidezidor txiki bat hartuko dugu, eta 
pagadian barrena behera egingo dugu. Garbigune batera iritsi eta Costalerarako gailurrak hasten dira, Nazar mendateraino 
[km 12,50], galtzeko arriskurik gabe (eskuinaldean geratzen da Kodesko santutegia, beherago). 

Ezkerrerantz jaisten den pista hartuko dugu (hasieran hondatu samarra dago). Bidegurutze handi bateraino jaitsiko gara, eta 
han eskuinerantz joko dugu La Dormida bidezidorretik [km 17]. Pixka bat gora egingo dugu pinudi batean barrena, bidegurutze 
batera iritsi arte. Hor ezkerrerantz hartuko dugu, eta Santikurutze Kanpezurako jaitsiera bizkor eta dibertigarriari ekingo diogu. 
Kontuz ibiltzea komeni da, izan ere, bidezidorra estua da eta mendizaleak gorantz etor daitezke aurkako noranzkoan. Basoa 
zeharkatu ondoren, Ega ibaiarekin topo egingo dugu. Hala, ibai horri jarraitzea nahikoa izango dugu Santikurutze Kanpezura 
iristeko [km 23,80]. 

DISTANTZIA:
23,800 km

METATUTAKO DESNIBEL 
POSITIBOA:

1.103 m

ZAILTASUN MAILA:   OSO ZAILA

ABIAPUNTUA: Santikurutze Kanpezu (Araba)

HELMUGA: Santikurutze Kanpezu (Araba)

IBILBIDEA: Santikurutze Kanpezu, Ioar bidezidorra, Ioar mendia, Kantabriar mendilerroa, Nazar mendatea, La Dormida 
bidezidorra, Santikurutze Kanpezu

